
Barea phạsiạrakin reaṅ
Mit́ṭaṅ sat phạsiạra ar mit́ṭaṅ eka phạsiạra ạḍi gatekin
tahẽ̠kana. Ado̠ mit́ din uni sat phạsiạra do̠ ho̠ṛko metadea, Am
do̠ uni eka phạsiạra so̠ṅge̠ do̠ o̠ho̠m daṛelena. Khange uni sat
phạsiạra do̠ mo̠ne̠ mo̠ne̠teye me̠nket́a, Ayo̠go̠! Noko ho̠ṛ do̠
cet́ko me̠net́a? Iń do̠ń sat phạsiạra kana, ar uni eka phạsiạra
so̠ṅge̠  bạń  daṛeḱa?  Bhalań  biḍạuea  sạri  se̠  naseko  lại
baṛayet́a. Nonkae hudisante mit́ din eka phạsiạra oṛaḱte peṛaḱe
calaoena. Khange uni eka phạsiạra do̠ mit́ṭaṅ khub bhage kuṛi
ạgukate aćaḱ bhitạrreye do̠ho̠kedea. Ar aćren bạhu do̠e metadea,
Ma daka condaeme. Khangeye condaket́a. Ado̠e metae kana, E̠ ho, sat
phạsiạra, hape, mańjan tạṅgi toraeme. Khangeye tạṅgi ocokedea.
Ado̠ uni eka phạsiạraren bạhu do̠ daḱe taṅat́kina, ado̠kin ạbuk
bo̠lo̠yena.  Ado̠  uni  eka  phạsiạra  sorre  mit́ṭaṅ  muṅgaṛ
tahẽ̠kana. Ado̠ dakakin jo̠jo̠m kana. Khange uni eka phạsiạra do̠
aćren bạhui ruhet́ go̠t́kedea, Dundhi, buluṅ hõ̠ bam adalet́a. Noa
muṅgạrtelaṅ dal kuṛi go̠t́kema. Khange uni eka phạsiạra do̠
aćren bạhu ona muṅgạrte mit́ dhao dal go̠t́kedea. Ar bhitạr se̠ne
ḍhaka ader g̠o̠t́kadea, ar uni bhage kuṛiye o̠r tot́ darakedea.

Khange  uni  sat  phạsiạra  uni  kuṛiye  ńe̠lkede  khan,  mo̠ne̠
mo̠ne̠teye me̠nket́a, Iń hõ̠ noa muṅgạr iń idia ar iń bạhuń
dal kuṛiyea. Ado̠ khange ona muṅgạr okoteye idiket́a. Khange ado̠
ać  hõ̠ onkage  daka jo̠jo̠m jo̠khe̠ć ona muṅgạr do̠ ać sorreye
do̠ho̠  akat́a.  Khange  daka  jo̠mkateye  ruhet́  go̠t́kedea,  Dundhi,
buluṅ hõ̠ bam adalet́a. Noa muṅgạrtelaṅ dal kuṛi go̠t́kema.
Khangeye beret́ go̠t́ena ar ać bạhui dal go̠t́kedea ar bhitạr se̠ne
ḍhaka ader go̠t́kadea. Arhõ̠e o̠r tot́ go̠t́kadea are ńe̠lkede do̠,
ini buḍhi kangeae. Khange mo̠ne̠ mo̠ne̠teye me̠nket́a, cekate bhại
bae kuṛilena? Pase̠ć bạń jutlet́. Arhõ̠ bhala mit́ din iń onka
legaea. Pase̠ e̠n hiloḱ do̠ bại ńõ̠ḱtegeń dalket́a, onate pase̠
bae  batraolen.  Bhala  teheń  ãṭ  ńõ̠ḱteń  dalea,  pase̠ń
kuṛikadege. Ona me̠nkate e̠n hiloḱ do̠ ãṭteye dalkedea, ar mit́
dalregeye ṭhe̠s go̠t́kedea. Ado̠ khange ar mit́ din do̠ uni eka
phạsiạra oṛaḱteye calaoena. Khange uni eka phạsiạrae me̠nket́a,

E̠ ho sat phạsiạra, dela teheń do̠ birte sendralaṅ se̠nlenge.
Ado̠kin calaoena. Ar oṛaḱre aćren ạimại do̠e me̠n oṭoadea. Am
do̠ nãhãḱ mit́ṭaṅ kulại kirińkate oṛaḱre do̠ho̠ hataṛem.
Khange uni ạimại do̠ sạrige mit́ṭaṅ kulạiye kirińkedea, ar
oṛaḱreye  do̠ho̠  hataṛ  akadea.  Ar  unkin  do̠  sendra  sendrate
mit́ṭaṅ  kulạikin  ńam  go̠t́kedea.  Khange  uni  eka  phạsiạraren
mit́ṭaṅ  setae  tahẽ̠kantaea,  ar  uni  seta  do̠  ạḍi  pocrae
tahẽ̠kana. Ar uni seta hõ̠ sendrakin idi tora akade tahẽ̠kana.
Khange uni eka phạsiạra do̠ kulại ńam torae me̠n go̠t́ket́a,
Libhạć! Libhạć! e̠k bar ki gho̠rer aṅnake niạ jao; metaḱme,
e̠kkal racate idiyem. Ar uni setae aṛaḱ go̠t́kadea. Khange uni pocra
mara  seta  do̠  kulại  bạgiate  bo̠to̠rte  ḍhumbạḱkate  oṛaḱteye
dạṛket́a. Ar uni eka phạsiạra do̠ ać bạhui ho̠ho̠ae kana, Me̠n
noi! Oṛaḱ jhijme, seta kulạiye idiyedea.

Ado̠ khange uni eka phạsiạrae me̠net́a, E̠ ho sat phạsiạra, delaṅ
nitoḱ do̠ oṛaḱtelaṅ calaḱa, e̠nte ạḍi bhage seta nitoḱ do̠
jạnić oṛaḱteye idi se̠ṭe̠rkedea. Khange oṛaḱtekin calaoena. Ar
oṛaḱ  se̠ṭe̠r  tora  uni  eka  phạsiạra  do̠  aćren  bạhui  kuli
go̠t́kedea,  No̠te̠ge  seta  kulạiye  ạgukede?  Ado̠e  metadea,  Uni
oṛaḱreń do̠ho̠ akadea. Khange ado̠ uni sat phạsiạra do̠ mo̠ne̠
mo̠ne̠teye me̠nket́a, Durre̠! nui do̠ bejãe bhage seta kantaeyae.
Ado̠e mo̠ne̠ana, Iń do̠ń hijuḱa ar iń ạtkirea. Khange sạri mit́
din do̠ ńindạ he̠ćkateye ạtkirkedea. Ar dosar hiloḱ do̠ ać hõ̠
sendrae  idikedea.  Ar  bir  bo̠lo̠  torage  mit́ṭaṅ  kulạiye  ńam
go̠t́kedea. Ar ać hõ̠ onkae libhạć libhạćket́a, are me̠nket́a,
E̠k bar ki gho̠rer aṅnake niạ jao, are aṛaḱ go̠t́kadea. Khange uni
seta do̠ bo̠to̠rte e̠kkal oṛaḱteye dạṛket́a. Are ho̠ho̠ go̠t́keda,
Me̠n noi, oṛaḱte seta kulạiye idiyedea. Ado̠ tayo̠m tayo̠mte ać
hõ̠ oṛaḱteye he̠ćena, ar aćren bạhui kuli go̠t́kedea, Ne̠te̠ge
seta kulạiye ạgukede? Khange bạhutte̠t́e ro̠ṛ ruạṛadea, Ukurić
baṅ? Cele kulại? Uni co̠ṅ seta do̠ e̠ke̠naḱgeye ńir hećena. Ado̠
uni seta phạsiạrae me̠nket́a, To̠be̠ pase̠ jo̠mkede co̠e cet́ co̠ṅ.
Ado̠  arhõ̠  mit́  dine  idikedea,  ar  birre  bo̠lo̠yente  sendrae
e̠ko̠ṕket́a. Ar mit́ ghạṛi tayo̠mte arhõ̠ sạri mit́ṭaṅ kulạiye
ńam go̠t́kedea. Arhõ̠ onkage libhạć go̠t́ ar o̠ne̠ pạhil lekae
ho̠ho̠ go̠t́kedea. Khange e̠n hiloḱ do̠ so̠ṅge̠ so̠ṅge̠teye khudạu



idikedea, ar kulại bạgiate ạkinge e̠kkal oṛaḱtekin dạṛket́a.
Ado̠ atoren ho̠ṛko metae kana, Am lekan lelha do̠ bạnuḱkoa. Kulại
bạgiate seta do̠ cedaḱem lagayedea? Khange ado̠ e̠n hiloḱ khon ado̠
sendra  do̠e  bạgiket́a.  Ado̠  arhõ̠  uni  eka  phạsiạra  oṛaḱte
peṛaḱe calaoena. Ado̠ uni eka phạsiạrae me̠nket́a, E̠ ho sat
phạsiạra, delaṅ teheń do̠ hakolaṅ bạ̃ṛsi ạgukoa. Ar bạhutae
do̠e me̠n oṭoadea, Am do̠ nãhãḱ co̠ḍgo̠ć hako kirińkate do̠ho̠
hataṛkom jivet́ge. Ado̠ ạkin do̠ hako bạ̃ṛsikin calaoena.

Ar se̠n torae caḍo go̠t́ket́a darhare. Khange mit́ṭaṅ co̠ḍgo̠ć
hakoe ge̠r go̠t́ena, ar uni do̠ ona ḍaṅ sudhạ oṛaḱ se̠ne capat́
go̠t́ket́a. Are me̠nket́a, E̠ ho sat phạsiạra, delaṅ nitoḱ do̠
oṛaḱ́telaṅ  calaḱa.  Jạnić  nitoḱ  do̠  jo̠to̠ko  calaoena.  Ado̠
oṛaḱtekin he̠ćena. Ado̠ he̠ć se̠ṭe̠r tora uni phạsiạra do̠
aćren oṛaḱ ho̠ṛe kuli go̠t́kedea, No̠te̠ hakoń capat́ go̠t́ket́ko
baṅko  he̠ćlena?  Ado̠e  ro̠ṛ  ruạṛadea,  He̠ć  akangeako.  Onko
phạtiạḱreń  do̠ho̠  akat́ko.  Ado̠  uni  eka  phạsiạra  do̠
bo̠lo̠kateye tul oḍoṅ go̠t́ket́koa, mit́ phạtiạḱge. Khange onko
ńe̠lkate uni sat phạsiạra do̠ mo̠ne̠ mo̠ne̠teye me̠nket́a, Noa do̠
bejãe bhage bạ̃ṛsi kantaea. Din hiloḱge jạnić nonkae go̠ćkoa.
Ado̠e  me̠nket́a,  Dhinạṅ  nãhãḱ  iń  ạtkirtaea.  Ado̠  ạyuṕ
jo̠khe̠ć he̠ćkate ona bạ̃ṛsiye ạtkirket́taea. Ado̠ dosar hiloḱ
setaḱre bạ̃ṛsiye calaoena, ar se̠n tora darhareye caḍo go̠t́ket́a.
Khange mit́ṭaṅ co̠ḍgo̠ć hakoe ge̠r go̠t́ena, ar ać hõ̠ onkage
oṛaḱ se̠ne capat go̠t́kat́a. Are me̠noana, Jạnićko calaoena. Ado̠e
he̠ć go̠t́ena are kuliket́koa, No̠te̠ge hakoń capat́ go̠t́kat́ko
he̠ćenako se̠ko baṅa? Ado̠ko metae kana, E̠ke̠naḱe he̠ćena ar
hakoe  kho̠j  kana  oṛaḱre,  lelha  do̠.  Khange  mo̠ne̠  mo̠ne̠teye
me̠nket́a, Sạrige uni eka phạsiạra so̠ṅge̠ do̠ o̠ho̠ń daṛelena.
Ado̠  e̠n  hiloḱ  khone  bạgiket́a  uni  so̠ṅge̠  gateḱ  do̠.  Ado̠
mucạt́ena.   

Tumạl: Santal Folk Tales      



Eṭaḱ dhõ̠k hoṛaḱ katha
Ar hõ̠ dhõ̠k ho̠ṛaḱ kathageń lạiyet́ kana. Ona do̠ nonka kana.
Mit́ ho̠ṛ kathaye dhõ̠klena, pe̠ pon sermae hoeyena, e̠nhõ̠ bae
bogeḱ kana, ar goć hõ̠ bae gujuḱ kana. Ado̠  ran ranteko bhagaoen
khan bako ran ocoledea; ado̠ ạḍite̠t́e mora cabayena. Ado̠ kathae,
mit́ din do̠ o̠ko̠e co̠ṅ mit́ṭaṅ ayaṅ biń doko go̠ć akadeye
ńamkedea; ado̠e me̠nket́a, Boge hõ̠ bạń bogeḱ kana, ar baṅgeń
gujuḱ kana, nui bińaḱ bis iń jom aḍoetaea, inạ do̠ń go̠ć
ho̠doḱa; harkhet tinạḱ iń sahaoa?

Ado̠  kathae  onka  me̠nkate  dhirite  ho̠ṭo̠ḱe  ko̠ṭe̠ć
kuṭrạket́taea, ar ona bo̠ho̠ḱte̠t́ do̠ idikateye rapaḱ jo̠mket́a,
ar aćaḱ jo̠to̠ kićriće ńam tot́ket́te ado̠m do̠e aṭe̠t́ket́a, ar
ado̠mte do̠e oyo po̠ṭo̠mena. Me̠nket́ae, Bis iń jo̠mket́a, dhorage
teheń  do̠ń  gujuḱgea  nãhãḱ.  Ayoge,  goṭa  ńindại  gitić
aṅgayenre hõ̠ bae goćlena; ado̠ ać ho̠ṛmo̠reye ạikạuet́ kan
do̠, khoḱ hõ̠ normao ńõ̠ḱentaea. Ado̠ kathae, bại bạite khoḱ
hõ̠ okayen co̠ṅ; tayomte do̠ khube moṭa aḍoyena. Ado̠ ho̠ṛko kuli
baṛayea, Henda ya, o̠ko̠e ranat́mea me̠nte?

Ado̠e me̠na, O̠ko̠e hõ̠ baṅ, aćtege thirentińa. Ado̠ khub lekae
daṛeyen khan bo̠cho̠r din purạukate noako katha do̠e lạiat́koa,
baṅma, Iń do̠ nonka lekate noa ro̠g khon do̠ń boge akana. Ado̠
ho̠ṛko  me̠nket́a,  Gujuḱem  me̠noana,  onatege  am  do̠  Candoe
dayawat́metem  bogeyena.  Ado̠  e̠ne̠  niạ  katha  hõ̠  cabayena,  in
maraṅgea.

Tumạl: Santal Folk Tales

Dhạcri Kul Ar Sikạriạwaḱ
Golpo
Mit́ṭen gạkhuṛ sikạriại tahẽkana. Mit́din sikạr lạgit́ buru
seće senena. Uni hijuḱkan ńelte joto jib-janwar jiwi botorteko
dạṛ pharaḱkeda. Menkhan eken mit́ṭen Dhạcri kul sikạriạwaḱ
horre  teṅgoyena.  Sikạriạ  do  soṅge  soṅgete  aḱ-sar  uni  seće
samaṅkeda are metadea, nuḱũi ińren goḍet am ṭheniń kole kana,
inạtege nãhãḱem buja ar ińaḱ tirem paṛaolenre arhõ cet́ dosa
hoyoḱtama inạ hõm aṭkar daṛeaḱa.

Dhạcri kul do ona aḱ-sar reaḱ tuńtege botorte kekleset́ena. Khange
uni Dhạcri kul do riạḱ riạḱe dạṛkeda. Horre mit́ṭen Toyo
ńamkedea are teṅgokedete nana parkane batlao baṛakedea. Ado dile
emadea are metadea, mit́ dhao tuńtege cedaḱ nonka ḍurukiạ leka dom
dạdạṛkana? Unre Dhạcri kul doe roṛ ruạṛdea, “ jãhã tinạḱ
dil ar sạhusem emạń, enhõ bạń ruạṛa. Okoe ren goḍet nunạḱ
botoranićkan, hećkate iń cetanre hamla lekhan cet́ rukhiạge baṅ
tahẽntiń do?

Jos katha: Sạngiń se pharaḱ khon jãhãe am cetanre hamlalere, uni
aṛe do baṅ calaḱge bogea.  

 

Daḱre Roṭe
Mit́din mit́ṭen Mahasoe mit́ṭen gamlae ạgukeda. Daḱte ona gamlae
perećkeda ar mit́ṭen roṭei aṛaḱkedea. Inạ tayom Mahasoe do gamla
daḱ loloe dhurạuena. Gamla reaḱ daḱ do lolo ehoṕena. Ar roṭe do
ona lolo daḱ tuluć aćaḱ hoṛmoe misạukeda. Roṭe do urgum daḱ

ńam kate ạḍi  rạskại bujhạukeda. Gamla reaḱ daḱ do artet́ lolo
idiyena ar roṭe aćaḱ hoṛmo hõe misạu idikeda. Are paera baṛae
kana.

Inạ tayom gamla daḱ do heḍejoḱ dhurạuena. Ar roṭe lạgit́ ona
heḍejoḱ daḱre tahẽn ạḍi muskil hoyentaea. Ar bae misạu dareaḱ
kana. Roṭe doe goṭa keda aćaḱ jiwi bańcao lạgit́ ona gamla khone
don onḍokoḱa. Menkhan bae don ondoḱ daṛeada, ente uniaḱ hoṛmore
jãhãn daṛe do bạnuḱa. Ar bạrti lolo karonte acaḱ hoṛmo bae
misạu daṛeaḱ kana. Mit́ ghạṛi tayom roṭe do gamla lolo daḱre
goćena. Mahasoe do aćren pạṭhuạ gidrại kuliket́koa, cekate roṭe
doe goćena? Pạṭhuạ ko roṛ ruạṛ keda, lolo daḱte roṭe doe
goćena.

Mahasoe  doe  menkeda,  roṭe  do  aćaḱ  dostegeye  goć  ocoyena.
Pạṭhuạko  kulikedea,  cekate?  Mahasoe  doe  laiat́koa,  tinre  daḱ
loloḱkan tahẽkana unre uni roṭe do don baṅkate ona lolo daḱ
soṅge aćaḱ hoṛmo misạu idiyet́kan tahẽkana. Ar tinre uni roṭe
do aćaḱ daṛe cabayentaea ar bae misạu dareaḱ kana unre ona gamla
khon don onḍokoḱe kurumuṭuleda, menkhan bae dhećleda are goćena.

Jos katha: Jion reaḱ bạṛić eṭkeṭõṛẽć re alom tahẽna bićkom
bạṛić dosa khon  onḍoḱ hijuḱme.

Meromko Jomlede Reaḱ Katha
Sedae jo̠khen o̠ko̠eren me̠ro̠m co̠ṅ, kathae, dosra ho̠ṛ oṛaḱteye
bo̠lo̠len tahẽ̠kana. Ado̠ uni ho̠ṛ do̠ bo̠lo̠ torage uni dosra
ho̠ṛren me̠ro̠m do̠e go̠ć go̠t́kedete oṛaḱteye ader go̠t́kedea.
Ado̠  ńuhum  khange  onko  me̠ro̠m  kisạ̃ṛ  do̠  ńańamko  he̠ćena.
Ado̠ko kuliket́koa, Henda ho, pase̠ no̠te̠ me̠ro̠mko he̠ć jãhãn
akawat́pe? Ado̠ko me̠nket́a, O̠ko̠ baḍae ho e̠nte, baṅ do̠ko he̠ć
akan baṅ do̠ baṅ, ale do̠ bale ńe̠lledea. Ado̠ mase̠ bhala aleren

me̠ro̠m gudṛire ńe̠lkom, pase̠ye bo̠lo̠ akange. Ado̠ divhe oḍokkate
me̠ro̠m gudṛireko arsal baṛaket́koa; ado̠ bạnugićkhan do̠ onko
ńańam ho̠ṛ do̠ko ruạṛ calaoena. Ado̠ tala ńindạ hoeyen khan,
uni  me̠ro̠m  do̠ko  khalkedeteko  ge̠t́  kuṭikedea,  ado̠ko  kokṛo
jo̠mket́a, ar ado̠m jel do̠ko do̠ho̠kat́a

Ado̠ uni apat́ ho̠ṛ do̠ aćren gidrạkoe metako kana, E̠ yoi ape
gidrạ  do̠,  nõ̠ḱõ̠e  me̠ro̠m  jelbon  jo̠met́a,  ado̠  gupi  ṭhen
ho̠ṛren gidrạ ṭhen do̠ alope soroḱa, e̠nte me̠ro̠m jel do̠ ạḍi
bogea, baṅkhanko bas ṭhik bo̠te̠ćkepea. Ado̠ onko atoren gidrạ ać
ṭhenko soroḱ khange ać do̠e pharak idiḱ kana, ado̠ arhõ̠ uni
se̠ngeko se̠n idiḱ kana. Ado̠ unreye metako kana, Me̠n ya, iń se̠n
do̠ alope soroḱa, bạṅkhan so̠pea nãhãḱ.Ado̠ko me̠nket́a, Cet́ ya
so̠lea? Ado̠e metat́koa, Me̠ro̠m jel ya, hola ạyuṕ iń jo̠m akat́a
e̠nte, arhõ̠ ado̠m jel do̠ menaḱgea.

Khange onko ańjo̠mlet́ gidrạ do̠ oṛaḱreko lạiket́a; ado̠ uni
ho̠ṛko saṕkedete oṛaḱko todarotket́ khan jelko ńamket́a; ado̠
mõ̠ṛẽ̠ sikạko ḍanḍo̠mkedea; ado̠ bo̠ho̠ḱko ạcur ocokedea.

Source: Santal Folk Tales

 

ABO DISẠM
Abo  disạm  reaḱ  ńutum  do  Bangladesh.  Ghãs  ar  hạriạṛ  dare-
nạ̃ṛĩkote sajaoakan ạḍi mońj ńeloḱ disạm kana. Dhaka do noa
disạm reaḱ raj naṅgraha kana. Ạḍi maraṅ sohor-bajar kana. Onḍe
do uḍạuḱ-gạḍi reaḱ maraṅ ghạṭi menaḱa. Baṅladisạmre Dhaka,
Rajshahi ar Cittagong do ạḍi soros lạṭu sohor-bajar kana. Hoṛo,
jạ̃ṛĩ-paṭ ar guhum do noa disạm reaḱ asol phosol kana.

Gaṅga ar eṭaḱ aema gaḍako goṭa Baṅgladisạmre biń leka leń

baṛaakana. Muslạ, Hindu. Kristan, Santal hoṛ ar eṭaḱ jạtko hõ
noa disạmre menaḱkoa. Baṅgladisạm reaḱ dosar ńutum do Sonar
Bangla.

SOURCE: BAḌAEJOṄ HOR

Mit́ṭen  kuṛi  Iń
Dulạṛkedea-Gel  Irạl  Aḱ
Porbo
Dulạṛiạ gate,

Tobe khan am ṭhen ciṭhi pher ol ocoyiń dom leṭećket́gea. Nitge
oka ciṭhiń ńamkeda, ona mam paṛhao akat́ge. Uniyem laṛcaṛkede do
amaḱ  albat  husiạri  kangea.  Uni  do  iń  bhage  sạhitteye  baḍae
akadińạ  ar  ṭhikạn  ṭhike  baḍaea  oka  ṭhen  algatege  ghạl
daṛeạńa.  Menkhan  ciṭhi  oka  leka  iń  tarko  ocoyiń  jạruṛ
tahẽkana ṭhik ona reaḱ ulṭạu hoyena. Iń reaḱ eken dos motoye
ńańam kan se do baṅ bickom opoman hõe opomaneń kana.

Ar tãhãń hudisan tahẽkana dut kanae mente! Nitoḱ dut do aćaḱ
ḍaṭaye uduḱạdińa. Jaehok sanam ṭhikgea. Kom-te-kom nitoḱ doń
baḍaekeda  okare  menạńa  mente.  Onategeń  kusijoṅ  kana  je  noa
ciṭhiye  olạdińa.  Ar  ghuriạ̃  nitoḱ  do  bạń  andhaḱa.  Noa
aschuṭạuge ińaḱ kopal asen lạgit́e rawal ocońa. Pạhilić kuṛi
mań onkakede enteye ciṛhạukedińa je herelgeń baṅ kana. Nũiṭaḱ
hõń aṛaḱ giḍikae kana, ente nui hõe meneda hereliń baṅ kana.
Mit́ dhaoem oladiń tahẽkana: “Sạri dilan reaḱ mane do ńirjoṅ
kana.” Tobe khan!

Sanamaḱre! Nitgeye tạkić daramediń khan baplalen khan doliń cet́
leka hoyoḱa? Iń hõ sanań kana iń bạhu doe iń goboloḱa jotoaḱ

selet́ begor tekhra tekhrite ińaḱ jemone batao. Ar onkage maejiuko
hõ jãwãe goboloḱ hoyoḱtakoa. Noa do ekal puṛchogea, ar jãhãn
kuklige bạnuḱa.

Sontor oco akanạń. Ona inạteń gun manao joharam kana.

 Noage

Amren pạtiaṛ

Gate

 

Meskoć
(Meskoć)

Mit́din pagla garad ren pea rogi do Daktare biḍạu dohṛaet́koa.
Nonkae  metat́koa  je,  biḍạure  judi  pe  daṛeaḱ  enḍekhan  doń
aṛaḱkapea ar bape daṛeaḱ khan arhõ bar bochor noa garad reń
dohokapea.  Daktar  do  onko  pea  pagla  mit́ṭen  rohoṛ  ḍobhate
idiket́koa.  Ado  ona  ḍobhaḱre  don  khańjoḱe  metat́koa.  Khange
pạhilić pagla doe don got́keda ar jaṅga rạput́entaea. Dosarić
hõe donkeda ar ti rạput́entaea.

Menkhan tesarić pagla do donge bae donleda. Uni pagla ńelte Daktar
do rạskạte hulạsate bakhẽṛkeda, enḍekhan am dom boge akana.
Teheńgeń  aṛaḱkama.  Adoe  kuklikedea,  mase  ado  noa  pusṭạute
lạiạńme, cet́ khạtir bam donleda? Adoe roṛ ruạṛkeda, iń do
paeraḱ bạń baḍaea.

Lolo Piṭhạ
(Gidrạ Eneć)

Noa  enećre  mit́ṭen  gendreć  reaḱ  ghẽḍ  ar  baṅkhan  mit́ṭen
huḍiń kạnḍhum jạruṛa, gidrạ kodo tinạḱ saṅge ko tahẽna
eneć do unạḱge jomkaoḱa. Gidrạ ko golteko teṅgo ạcuroḱa, mit́
gidrạ do eṭaḱ gidrạ khon bar moka tophad reye tahẽna. Eneć
ehobre gulibãṭ kate mit́ṭen gidrạ ḍom se kombṛo ko benaoea.
Ḍomakan gidrạ do gol bhitrireye tahẽna.

Eneć kodo ghẽnḍ se ona kạnḍhum hạni nại ṭhen hante nate capat́
teko capala. Ako ṭhen baṅko dohoea. Ńam torako capada, bole piṭhạ
ạḍi ãṭ lolo kana. Ataṅ sãoteko mena, “Ehe he ạḍi ãṭ lolo
kana go” ar eṭagić seć ńam akat́ hoṛ doe capat́ got́kaḱa ar ti
doe koṭa goda, boleye loyena.

Ḍomakan gidrạ do piṭhạ rećko lạgit́e ńir baṛaea. Jãhãye
rećle khan uniaḱ jaega reye teṅgona. Ar uni pạri ḍome hoyoḱa.
Mimit́ gidrạ kodo piṭhạ ataṅ lạgit́ jaoge sontor akae ko tahẽna.
Ạuriko ạṛisoḱ hạbić eneć do nonkage sen idiḱa.

Hạ̃ṛũ Hạ̃ṛũ
(Gidrạ eneć)

Noa do koṛa gidrạwaḱ eneć kana. Eyae bochor khon cetan gelbar (12)
bochor khon latar umer ren gidrạko eneća. Noa enećre gidrạko do
mit́ dolgeko tahẽna. Tinạḱge gidrạ saṅgeko tahẽna unạḱge eneć
do jomkaoḱa. Noa enećre mit́ṭen mukhiại tahẽna. Uni mukhiạ do
dhorom khạṛi kate mit́ṭen kombṛoye bachao oḍokea. Nonka lekako

khạṛia. Tinạḱ gidrạ menaḱkoa unạḱge careć ko ńam ạguia.
Joto careć bara bạrige tahẽna. Eken mit́ṭen careć do joto khon
huḍińge tahẽna. Mukhiạ gidrạ do joto careće muṭa ar gidrạkoye
or boć ocokoa. Okoe gidrạ ona kạṭić careće paṛaoḱa uni do
kombṛo boleye hoyoḱa.

Eneć jaegare kạṭić macha pe pon goṭen jhạṛpạ dare tahẽn
jạruṛ kana, mit́ṭen dare buṭạre golte mit́ṭen gaṛko benaoa. Ona
gol gaṛre mit́ moka gan jeleń ar tawgar macha kaḍećko dohoea.
Mukhiạ gidrạ do ona gol gaṛ ṭhen senkate ar eṅgot́ kate pạclạte
jaṅga latar sećte ona kaḍeće capat́ giḍikaḱa. Capad sãote “huṕ
huṕ” aṛaṅate gidrạko do apan ạpin dareteko ńir dejoḱa.

Kombṛoye hoe akan gidrạ do ona capat́ giḍiaḱ kaḍeće halaṅ
ạguia ar ona gol gaṛ reye dohoya. Khan onko gidrạ jãhãe ṭaḱe
joṭet́koa mente dare teye dejoḱa. Jãhãegeye joṭet́ ńame unige
kombṛoe hoyoḱa. Meneḱ uni kombṛo gidrạ dare re dejoḱ jokheć
jãhãe eṭaḱ dare khon don pheḍ kate ona gol gaṛ reaḱ kaḍeće
capat́  giḍile  khan  uni  pạhilićge  kombṛoe  tahẽna.  Ona  capat́
giḍikaḱ kaḍeć pher kạṭhite bae halaṅ ạgule khan bae goć
daṛeakoa. Ạn lekate jãhãegeye joṭet́ ńame uni pạri kombṛoye
hoyoḱa. Ạuriko ạṛisoḱ hạbić eneć do nonkage calao idiḱa.


